
Umsögn skóla- og frístundasviðs um tillögu borgarfulltrúa Flokks fólksins um
mælaborð vegna eineltis og annarra ofbeldismála

Á fundi borgarstjórnar, 15. nóvember 2022, var samþykkt að vísa svohljóðandi tillögu
borgarfulltrúa Flokks fólksins til borgarráðs :

Borgarfulltrúi Flokks fólksins leggur til að borgarstjórn samþykki að sett verði upp
mælaborð þar sem hægt er að sjá hvaða úrræði skólar og íþrótta- og tómstundafélög
Reykjavíkurborgar hafa tiltæk þegar upp koma eineltis eða önnur ofbeldismál. Í
sérhverri verkfærakistu skóla og íþrótta- og tómstundafélaga þurfa að vera til
eftirfarandi gögn og þau aðgengileg á heimasíðu eða í appi: stefna í eineltis- og öðrum
ofbeldismálum, viðbragðsáætlun þar sem raktir eru verkferlar ef tilkynning berst um
einelti, tilkynningareyðublað og upplýsingar um hverjir sitja í eineltisteyminu. Gagnsemi
mælaborðsins er a.m.k. tvíþætt: Foreldrar geta kynnt sér viðbragðsferilinn áður en barn
byrjar í skólanum eða í íþróttafélagi. Þau fá jafnframt upplýsingar um hvert þau eiga að
leita ef barn segir frá einelti. Mælaborðið yrði jafnframt hvatning til skóla og félaga að
vera vel undirbúin þegar slík mál komi upp. Tilraun var gerð fyrir mörgum árum að
halda þessum upplýsingum til haga á vefsíðu borgarinnar en rann það verkefni út í
sandinn. Með því að hafa þessar upplýsingar aðgengilegar á einum stað fyrir
borgarbúa er auðveldara að tryggja að verklag skóla og íþrótta- og tómstundafélaga sé
samræmt. Samræmt verklag eykur líkurnar á því að börnin fái svipaða eða
sambærilega þjónustu óháð því í hvaða skóla þau eru.

Með tölvupósti, dags. 23. nóvember 2022, óskaði borgarráð eftir umsögn skóla- og
frístundasviðs um tillöguna. 

Umsögn skóla- og frístundasviðs:

Áætlun gegn einelti

Skv. grunnskólalögum skal hver skóli vera með áætlun gegn einelti og vera með skýrt ferli og
viðbragðsáætlun þar um. Skóla- og frístundasvið kallar eftir þessum upplýsingum frá
skólunum á hverju ári í gegnum starfsáætlanir skólanna sem eru síðan samþykktar af skóla-
og frístundaráði. Áætlun gegn einelti skal undantekningalaust vera aðgengileg á heimasíðum
skólanna.

Í þessum áætlunum kemur skýrt fram hvert á að tilkynna grun um einelti og eru upplýsingar
skráðar á viðeigandi eyðublað. Viðbragðsáætlanir og úrvinnsluferli skólanna byggja síðan á
gátlista vegna eineltis sem er aðgengilegur á heimasíðu Reykjavíkurborgar
(https://reykjavik.is/gatlisti-vegna-eineltis ) og eru mál unnin af eða í samráði við teymi innan
veggja skólans sem vinnur með þessi mál.



Upplýsingar á vefsíðu borgarinnar

Á vefsíðu Reykjavíkurborgar, undir „Börn, unglingar og ungt fólk“ og „Grunnskólar“ er
jafnframt að finna skilgreiningar á einelti og upplýsingar um viðbrögð fyrir foreldra, sjá:
https://reykjavik.is/einelti-i- skola-og-fristundastarfi

Ef farið er á vef Reykjavíkurborgar og leitarorðið „einelti “ er slegið inn þá er vísað beint á
gátlista Reykjavíkurborgar vegna eineltis, sjá: https://reykjavik.is/gatlisti-vegna-eineltis . Þar er
jafnframt að finna ýmsar góðar og gagnlegar upplýsingar bæði fyrir foreldra og starfsfólk í
skóla- og frístundastarfi. 

Þetta efni er endurskoðað og uppfært reglulega og stendur slík endurskoðun fyrir dyrum nú í
febrúar.

Íþrótta- og tómstundastarf

Skóla- og frístundasvið getur ekki svarað fyrir íþrótta- og tómstundastarf þar sem það heyrir
undir annað svið borgarinnar. Allt það efni sem skóla- og frístundasvið hefur unnið stendur
að sjálfsögðu öllum, sem vinna með börnum, unglingum og ungu fólki, til boða og hvetjum við
eindregið til notkunar þess.

Virðingarfyllst,

Helgi Grímsson
sviðsstjóri skóla- og frístundasviðs


